ՀԻՄՆԱՎՈՐՈՒՄ
 «ԿԻՊՐՈՍԻ ՀԱՆՐԱՊԵՏՈՒԹՅՈՒՆՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԵՍՊԱՆՈՒԹՅՈՒՆ ՍՏԵՂԾԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 3-Ի ԹԻՎ 738-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ 

1. Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետությունը (այսուհետ՝ Հայաստան) և Կիպրոսի Հանրապետությունը (այսուհետ՝ Կիպրոս) միմյանց ընկալում են որպես ավանդական բարեկամ երկրներ: Անցած տասնամյակների ընթացքում Հայաստանին և Կիպրոսին հաջողվել է զարգացնել ամուր միջպետական հարաբերություններ: Երկու երկրների միջև ներկայումս էլ ընթանում է բարձր մակարդակի քաղաքական երկխոսություն, առկա է բազմաոլորտ երկկողմ օրակարգ։ Հայ-կիպրական հարաբերությունների շարունակաբար զարգացումը ընդգծվել է բարձրաստիճան պաշտոնյաների փոխայցելություններով, լայն իրավապայմանագրային դաշտի ստեղծմամբ, երկու երկրների միջև քաղաքական և տնտեսական ակտիվ երկխոսությամբ:
Ներկայումս երկու երկրների դեսպանությունները գործում են համատեղության կարգով՝ Կիպրոսում Հայաստանի դեսպանության նստավայրը Աթենքում, իսկ Հայաստանում Կիպրոսի դեսպանությունը` Մոսկվայում:
[bookmark: _GoBack]2024 թվականի մարտի 14-ին կիպրական կողմը պաշտոնական հայտագրով տեղեկացրել է Կիպրոսի Նախարարների խորհուրդի 2024 թվականի փետրվարի 27-ի՝ Հայաստանում (նստավայրը՝ Երևանում) Կիպրոսի դիվանագիտական ներկայացուցչություն (դեսպանություն) բացելու որոշման մասին, ակնկալիքով` ստանալ Հայաստանի կառավարության համաձայնությունը: Այս մասին Կիպրոսի ԱԳ նախարարը պաշտոնապես հայտարարել է նաև ս.թ. մարտի 7-ին Հայաստան կատարած պաշտոնական այցի շրջանակներում:
Կիպրոսում դիվանագիտական ներկայությունը կնպաստի Հայաստան–Կիպրոս հարաբերությունների էլ ավելի զարգացմանը։
Այս ամենի համատեքստում, Կիպրոսում Հայաստանի դեսպանության բացումը արտաքին գործերի նախարարությունը գտնում է նպատակահարմար, ինչը համահունչ է Հայաստանի Հանրապետության վարած արտաքին քաղաքականությանը և շահերին։

2. Առաջարկվող կարգավորման բնույթը
«Դիվանագիտական ծառայության մասին» օրենքի 11-րդ հոդվածի 1-ին մասի համաձայն՝ Հայաստանի Հանրապետության դեսպանությունն ստեղծվում է Կառավարության որոշմամբ` Հայաստանի Հանրապետության և տվյալ օտարերկրյա պետության միջև նախապես ձեռք բերված պայմանավորվածության հիման վրա:
Օտարերկրյա պետություններում գործող Հայաստանի Հանրապետության դիվանագիտական ծառայության մարմիններում ծառայող դիվանագետի ծառայության հետ կապված ծախսերի փոխհատուցման չափը սահմանված է կառավարության 2014 թվականի հուլիսի 3-ի թիվ 738-Ն որոշմամբ: 
Հիմք ընդունելով «Դիվանագիտական ծառայության մասին» օրենքի 11-րդ հոդվածի 1-ին մասը՝ նախագծով առաջարկվում է Կիպրոսի Հանրապետությունում ստեղծել Հայաստանի Հանրապետության դեսպանություն, իսկ ծառայության մեկնող դիվանագետի ծառայության հետ կապված ծախսերի ամսական փոխհատուցման չափը հաշվարկելու նպատակով  ՀՀ կառավարության 2014 թվականի հուլիսի 3-ի թիվ 738-Ն որոշման (այսուհետ՝ որոշում) N 3 հավելվածի 1-ին աղյուսակը լրացնել «Կիպրոսի Հանրապետություն» տողով: 
Միաժամանակ, առաջարկվում է ուժը կորցրած ճանաչել որոշման N 3 հավելվածի 2-րդ աղյուսակի «Կիպրոսի Հանրապետություն» տողը, որտեղ Կիպրոսի Հանրապետությունը նշված է որպես դիվանագիտական գրասենյակ:
Ծառայության մեկնող դիվանագետների փոխհատուցման չափերը որոշելու նպատակով ուսումնասիրվել է ՄԱԿ-ի միջազգային քաղաքացիական ծառայության հանձնաժողովի կողմից մշակված և հաստատած՝ օտարերկրյա պետություններում ծառայող դիվանագետների ծառայության հետ կապված փոխհատուցումների չափաքանակները։ Արտաքին գործերի նախարարությունը, զեկույցի մեթոդաբանությունը համապատասխանեցնելով ՀՀ դիվանագետներին վճարվող փոխհատուցման հաշվարկներին, սահմանել է հաշվարկային փոխհատուցման ազգային ինդեքս՝ օտարերկրյա պետություններում ծառայող ՀՀ դիվանագետներին վճարվող փոխհատուցման համար։
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ արտաքին գործերի նախարարության կողմից:
4. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին
Նախագծով ներկայացված անհրաժեշտ միջոցները արդեն իսկ հատկացված են արտաքին գործերի նախարարությանը: Նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:



5. Կապը ռազմավարական փաստաթղթերի հետ. 
	Նախագծի ընդունումը բխում է Կառավարության 2021-2026թթ ծրագրի «Արտաքին գործերի նախարարություն» բաժնի 7.3 կետից, այն է՝ Եվրոպական երկրների հետ երկկողմ կապերի զարգացում:
